
கடல் வயிற்றிலிருந்து

புறப்பட்ட அலை

நுரைத்துப் பொங்கிக் கிளம்பி

மலையாக உருண்டு,

கரையில் மோதிமோதி

உடைவதைப் போல்,

அவளுக்குள்ளும்

அடுக்கடுக்காய் ஆனந்த அலைகள்!



மழை ஓய்ந்து

சிறு தூறலாக,

பர்ண சாலைக்கு வெளியே

பாத குறட்டுச் சத்தம்.



நெருப்புச் சூடு

பட்டது போல்

நிலைக்குத் திரும்பினர்

இருவரும்!



‘வானவர் தலைவா!

வந்து விட்டார் கெளதமர்!

தப்பிப் பிழைத்துக் கொள்' - என்று

தவித்தாள் அகலிகை.



யானையாக வந்தவன்

பூனையாகிப் புறப்பட்டான். மலையுச்சியிலிருந்து

வேகமாகப் புரண்டுவரும்

பாறாங் கல்லாக,

இறங்கி யோடிவரும்

எரிமலைக் குழம்பாக

எதிரில் வந்தான் கெளதமன்.

